
Era Val d’Aran, territòri de grana valor istorica e culturau, a conservat ath long deth temps
un patrimòni arquitectonic unic representat, entre d’auti elements, pes sues bòrdes
tradicionaus. Aguest Trebalh de Recèrca s’a centrat ena analisi, estudi e preservacion
d’aguestes construccions, prenent coma hiu conductor era bòrda Landa-Busquet, bastissa
ligada ara istòria familiau e exemple significatiu dera arquitectura vernaculara aranesa. 

En un prumèr tèrme, eth trabalh expause eth contèxte istoric e foncionau des bòrdes ena
Val d’Aran. Tradicionaument, aguestes edificacions, situades dehòra des nuclèus urbans,
èren destinades a sauvar era èrba e a protegir eth bestiar pendent es periòdes mès heiredi.
Era sua estructura, dividida entre eth palhèr ena part nauta e er espaci entath bestiar ena
part baisha, responie as besonhs d’ua economia basada ena agricultura de subsisténcia e
ena ramaderia. Damb eth pas des sègles e era transformacion economica provocada peth
desvolopament toristic, fòrça bòrdes an quedat abandonades, hèt que plantege eth besonh
de reflexionar sus era sua conservacion. 

En aguesta linha, se presente era evolucion legislativa que regule aguestes construccions, en
tot destacar era adaptacion des Normes Subsidiàries ath Plan Director Urbanistic dera Val
d’Aran. Gràcies ara entrevista damb ua arquitècta deth Conselh Generau d’Aran, s’analisen
es condicions legaus que permeten era recuperacion des bòrdes en solèr non urbanizable,
tot mantient eth sòn caractèr non residenciau e era obligacion de respectar era arquitectura
tradicionau. Aguest marc normatiu evidéncie era volontat institucionau de preservar un
element essenciau deth patrimòni aranés. 

Era part practica deth trabalh se centre especiaument ena bòrda Landa-Busquet, situada
en Les e bastida a finaus deth sègle XIX. A trauès dera combinacion de recèrca documentau
e testimònis oraus familiaus, se reconstruís era sua istòria, es transformacions patides e era
sua vinculacion damb era familha. Aguesta analisi permet compréner era sua valor non
sonque arquitectonica, senon tanben emocionau e identitària. 

Ath delà, se realize un estudi tecnic sus possibles milhores energetiques, en tot prepausar
intervencions coma er assaniment des parets, eth cambi des barraments exteriors e era
ampliacion dera installacion fotovoltaica. S’elabore un pressupòst detalhat que permet 

valorar era viabilitat economica des intervencions. Es resultats mòstren qu’era inversion ei
elevada, çò que hè necessari ponderar eth còst damb er usatge previst, mès tanben damb
eth valor patrimoniau dera bastissa. 

Fin finau, era elaboracion d’ua maqueta a escala, acompanhada de plans tecnics realizadi
damb AutoCAD, permet ua comprenença prigonda dera estructura e deth bastiment, en tot
integrar era representacion deth paisatge e dera penent caracteristica deth terren.

Coma conclusion, aguest Trebalh de Recèrca demòstre qu’es bòrdes araneses son fòrça mès
qu’antiques construccions agràries: son testimonis vius dera istòria, dera economia e dera
identitat dera Val d’Aran. Era sua preservacion, laguens deth marc legau vigent e damb
intervencions respectuoses, represente un compromís damb eth passat e, ath madeish temps,
ua responsabilitat de cara ath futur.

